Hugan Fach Goch

Amser maith yn ôl, roedd merch fach oedd bob amser yn gwisgo clogyn coch. Roedd hi felly’n cael ei galw’n Hugan Fach Goch.
[bookmark: _GoBack]Un diwrnod, roedd Nain Hugan Fach Goch yn sâl. Gofynnodd mam Hugan Fach Goch iddi hi fynd i weld Nain, i roi cacen a ffrwythau iddi hi. Roedd Nain yn byw mewn bwthyn bach yng nghanol y goedwig.
“Rhaid i ti aros ar y llwybr bob amser,” meddai Mam. Tyrd adre wedyn. Mae llawer o anifeiliaid peryglus yn y goedwig. Paid â siarad efo neb.”
Ond, anghofiodd Hugan Fach Goch am eiriau ei mam. Crwydrodd i ganol y coed, a dechreuodd gasglu blodau del i Nain.
Yn sydyn, clywodd hi lais cras yn siarad efo hi. Y blaidd cas oedd o.
“I le rwyt ti’n mynd, Hugan Fach Goch?”
“Dw i’n mynd i weld Nain. Mae hi’n sâl yn ei gwely. Mae gen i fwyd a blodau del iddi hi.”
“Da iawn ti. Wel, os ei di ar y llwybr arall, mi wnei di gyrraedd yn llawer cyflymach.”
“O, diolch yn fawr iawn. Mi a’ i’r ffordd yna, felly.”
Ond roedd y blaidd drwg wedi chwarae tric ar Hugan Fach Goch. Roedd o wedi dangos llwybr hir iawn iddi hi. Felly, cymerodd Hugan Fach Goch lawer o amser i gyrraedd bwthyn Nain. Rhedodd y blaidd y ffordd gywir, a’i wynt yn ei ddwrn. Cyrhaeddodd y bwthyn cyn Hugan Fach Goch.
Curodd y blaidd ar y drws – cnoc, cnoc, cnoc.
Roedd Nain yn y gwely.
“Pwy sy ’na?” gofynnodd.
“Fi, Hugan Fach Goch,” meddai’r blaidd mewn llais uchel.
“Tyrd i mewn cariad bach,” meddai Nain.
Yna, neidiodd y blaidd ar ben Nain a rhoiodd hi yn y cwpwrdd.
Cyn hir, cyrhaeddodd Hugan Fach Goch. Roedd y blaidd yn eistedd yn y gwely yn gwisgo dillad a sbectol Nain.
Edrychodd Hugan Fach Goch yn syn ar Nain. Roedd hi’n edrych yn wahanol iawn.
“O, Nain – mae eich clustiau chi mor fawr!” meddai Hugan Fach Goch.
“I fi gael clywed pob gair!” atebodd y blaidd.
“Mae eich llygaid chi’n fawr iawn hefyd!”
“I fi gael dy weld di’n iawn!” atebodd y blaidd.
“Ac o, Nain – beth sydd wedi digwydd i’ch ceg chi? Mae’n fawr iawn iawn!”
“I fi gael dy fwyta di i gyd!” atebodd y blaidd, gan neidio allan o’r gwely a rhedeg ar ôl Hugan Fach Goch.
Diolch byth, roedd dau goedwigwr y tu allan. Clywon nhw sŵn ofnadwy yn dod o’r bwthyn, ac aethon nhw i weld beth oedd yn bod.
Pan welon nhw’r blaidd, saethon nhw’r blaidd yn farw. Wedyn, agoron nhw’r cwpwrdd dillad i achub Nain.
Roedd Hugan Fach Goch a Nain yn hapus iawn i weld ei gilydd eto. Wnaeth Hugan Fach Goch ddim mentro i’r goedwig ar ei phen ei hun eto.
